У пракуратуры раёна за неякасную прадукцыю

грошай не плацяць
Пракуратурай раёна прааналізаваны факты вяртання малака сельгаспрадпрыемствам раёна, якое яны пастаўляюць у Докшыцкі вытворчы цэх Лепельскага МКК. За май месяц ДП “АграСтцы” вярнулі 5716 тон малака па прычыне яго павышанай кіслотнасці. Больш за ўсё неякаснай прадукцыі паступіла з МТФ “Сітцы” (1820 кг), а таксама з МТФ “Курдекі”, “Шылькі”, “Новая вёска”, “Пліскі”.
Разам з тым названая гаспадарка па стане на 1 чэрвеня мае запазычанасць па выплаце заработнай платы за сакавік на суму 504,1 мільёна рублёў і за красавік – 712,1 мільёна рублёў. Парушэнне тэрмінаў выплаты заработнай платы кіраўніцтвам прадпрыемства тлумачыцца цяжкім фінансавым становішчам і адсутнасцю на разліковых рахунках грашовых сродкаў. Але адной з самых істотных крыніц іх паступлення як раз і з’яўляецца пастаўка малака перапрацоўчым прадпрыемствам. 
Прыведзеныя факты сведчаць аб тым, што службовыя асобы сельгаспрадпрыемства не прымалі ніякіх істотных мер па паляпшэнні становішча з выпускам прадукцыі, а значыць і пагашэнні запазычанасці па выплаце зарплаты. Гэтым самым яны нанеслі адчувальную эканамічную шкоду інтарэсам прадпрыемства і сацыяльнаму дабрабыту членаў яго калектыву. 
Прычынай, якая гэтаму садзейнічала, з’явілася неналежнае выкананне сваіх непасрэдных абавязкаў спецыялістамі і рабочымі прадпрыемства, а асноўнай умовай – адсутнасць патрэбнай арганізацыі і кантролю за іх работай дырэктара ДП “Сітцы” В.В. Шароха. 
Названыя службовыя асобы парушылі шэраг законаў і дзяржаўных актаў, у тым ліку Дырэктыву Прэзідэнта № 3 “Эканомія і беражлівасць – галоўныя фактары эканамічнай бяспекі дзяржавы”, Дэкрэт Прэзідэнта № 5 “Аб узмацненні патрабаванняў да кіруючых кадраў і работнікаў арганізацый”, Закон РБ “Аб ветэрынарнай дзейнасці” і іншыя.
На падставе прыведзенай інфармацыі і, кіруючыся арт.арт. 27,28 Закона Рэспублікі Беларусь “Аб пракуратуры”, начальніку ўпраўлення райсельгасхарчу С.У. Абіралу накіравана прадстаўленне для разгляду і тэрміновага  прыняцця канкрэтных мер па ліквідацыі выяўленых парушэнняў заканадаўства. 

